RELACION

PËR

PROJEKTLIGJIN 
 ‘“PËR 

DISA SHTESA NË LIGJIN NR. 7905, DATË 21.03.1995 “KODI I PROCEDURËS PENALE I REPUBLIKËS SË SHQIPËRISË”, I NDRYSHUAR”’
I.
QËLLIMI I PROJEKTAKTIT DHE OBJEKTIVAT QË SYNOHEN TË ARRIHEN

Zbatimi i masave alternative në vendin tonë realizohet nëpërmjet Shërbimit të Provës, i cili është një institucion i posaçëm i ngritur për këtë qëllim që prej vitit 2009, në saj të ndryshimeve të Kodit Penal dhe ligjit nr. 8331 datë 21.041998, “Për ekzekutimin e dënimeve penale”. Institucioni i Shërbimit të Provës zhvillon veprimtarinë e tij bazuar në Vendimin e Këshillit të Ministrave nr. 302 datë 25.03.2009 “Për miratimin e rregullores “Për organizimin e funksionimin e shërbimit të provës dhe për përcaktimin e standardeve e të procedurave, për mbikëqyrjen e ekzekutimit të dënimeve alternative”. 

Referuar kuadrit ligjor aktual që rregullon aplikimin e alternativave të dënimit me burgim, Shërbimi Provës paraqet gjatë procesit penal  Raport Vlerësimi në rastet kur vlerësohet si i nevojshëm nga organi i akuzës apo nga gjykatat të cilat shqyrtojnë kërkesat për lirimin me kusht.  
Në kuadër të përmirësimit të kuadrit ligjor që rregullon aplikimin e alternativave të dënimit me burgim referuar eksperiencave më të mira në këtë fushë dhe  përvojës disa vjeçare të krijuar në vendin tonë, është përgatitur një paketë ligjore e cila propozon miratimin e katër projektligjeve dhe konkretisht:

1. Projektligji “Për Shërbimin e Provës”;

2. Projektligji “Për disa ndryshime në ligjin nr. 8331 datë 21.04.1998 “Për ekzekutimin e dënimeve penale”, i ndryshuar”;

3. Projektligji “Për disa ndryshime në ligjin nr. 7895, datë 27.01.1995, në Kodin Penal të Republikës së Shqipërisë” i ndryshuar’’;
4. Projektligji  ‘“Për disa shtesa në ligjin nr. 7905, datë 21.03.1995 “Kodi i Procedurës Penale i Republikës së Shqipërisë”, i ndryshuar”’.
II.
VLERËSIMI I PROJEKTAKTIT NË RAPORT ME PROGRAMIN POLITIK TË KËSHILLIT TË MINISTRAVE, ME PROGRAMIN ANALITIK TË AKTEVE DHE DOKUMENTE TË TJERA POLITIKE

Ky projektligj është pjesë e programit politik të Këshillit të Ministrave për vitin 2015.

III.
ARGUMENTIMI I PROJEKTAKTIT LIDHUR ME PËRPARËSITË, PROBLEMATIKAT, EFEKTET E PRITSHME

Alternativat e dënimit me burgim në vendin tonë zbatohen nëpërmjet një institucioni të posaçëm i ngritur për këtë qëllim pas ndryshimeve në Kreun VII të Kodit Penal dhe ndryshimeve në ligjin nr. 8331 datë 21.041998, “Për ekzekutimin e dënimeve penale”. Institucioni i Shërbimit të Provës është i organizuar dhe funksion bazuar në Vendimin e Këshillit të Ministrave nr. 302 datë 25.03.2009 “Për miratimin e rregullores “Për organizimin e funksionimin e shërbimit të provës dhe për përcaktimin e standardeve e të procedurave, për mbikëqyrjen e ekzekutimit të dënimeve alternative”. 

Në kuadër të reformimit të kuadrit ligjor që rregullon organizimin dhe funksionimin e Shërbimit të Provës është përgatitur paketa ligjore me qëllim plotësimin e mangësive të konstatuara dhe të cilësuara si të nevojshme për realizimin e një procesi të rregullt ligjor. Kjo paketë ligjore përmban katër projektligje:

1.
Projektligjin “Për Shërbimin e Provës”;

2.
Projektligjin “Për disa shtesa dhe ndryshime në ligjin nr. 8331 datë 21.04.1998 “Për ekzekutimin e dënimeve penale”, i ndryshuar”;

3.
Projektligjin “Për disa ndryshime në ligjin nr. 7895, datë 27.01.1995,  Kodi Penal i Republikës së Shqipërisë, i ndryshuar;

4.
Projektligjin  ‘“Për disa shtesa në ligjin nr. 7905, datë 21.03.1995 “Kodi i Procedurës Penale i Republikës së Shqipërisë”, i ndryshuar”’.
Referuar praktikës të vendeve ku masat alternative aplikohen me sukses prej kohësh dhe kuadrit ligjor të disa vendeve anëtare të Bashkimit Evropian konstatohet se nevoja për të përfshirë gjatë procesit penal, përvojësn dhe eksperiencës e punonjësve të Shërbimit të Provës në vlerësimin e faktorëve kriminogjenë dhe nevojën për trajtimin e tyre jashë institucioneve të vuajtjes së dënimeve penale është vendimtare në aplikimin e masave alternative. 

Përvoja e deritanishme e aplikimit të alternativave të dënimit me burgim në vendin tonë referuar analizës së ekspertizave vendase edhe të huaja ka vendosur theksin mbi nevojën e uniformimit të praktikës nëpërmjet parashikimit të shprehur në ligjin procedural të përfshirjes së vlerësimit të Shërbimit të Provës gjatë procesit penal. 

Puna e Shërbimit të Provës është e gjitha e organizuar dhe e orientuar drejt ruajtjes dhe rritjes  sigurisë së komunitetit  të matura  këto nëpërmjet reduktimit të rrezikut social dhe uljes së recidivizmit.  

Pikërisht këtë kanë parasysh edhe ekspertët e fushës së aplikimit të masave alternative kur kërkojnë që eksperienca e punonjësve të Shërbimit të Provës në trajtimin e nevojave kriminogjenë të shkelësve të ligjit dhe në vlerësimin e pozitës dhe kushteve personale të tyre të merren në konsideratë që në fillimet e procesit penal duke kursyer në këtë mënyrë përballimin e shpenzimeve të panevojshme jo vetëm në terma socialë por mbi të gjitha edhe në terma ekonomikë. 
Përballimi i shpenzimeve të panevojshme në terma socialë lidhet me evitimin e pasojave të dëmshme dhe të pa kthyeshme për të gjitha rastet kur ndëshkimi është në disproporcion me shkeljen ligjore ndërsa në terma ekonomikë, lidhet me shpenzimet e panevojshme procedurale të përballuara nga shteti për procese që mund të përfundojnë më shpejt. 
Për këtë qëllim në projekt-ligjin e propozuar për miratim është parashikuar që vlerësimet e punonjësve të Shërbimit të Provës të jenë pjesë e fashikullit gjyqësor duke mundësuar në këtë mënyrë që në fillim të procesit gjyqësor një vlerësim mbi efikasitetin e alternativave të dënimit me burgim si mjet riedukues për veprën penale të cilësuar. 

Ndryshimi tjetër i propozuar në përputhje me ndryshimet e tjera të propozuara në aktet që plotësojnë këtë paketë ligjore synon rritjen e efektivitetit të alternativave të dënimit me burgim duke krijuar kushtet ligjore të përshtatshme për të forcuar besueshmërinë e shoqërisë mbi efektivitetin e tyre dhe për të garantuar arritjen e riedukimit nëpërmjet dënimit penal.  

Ashtu si edhe në vendet që ofrojnë eksperiencën me pozitive në fushën e alternativave të dënimit me burgim edhe në vendin tonë me miratimin e këtij propozimi krijohet një komunikim më praktik me gjykatën gjatë fazës së zbatimit të alternativës së dënimit me burgim. 

IV.
VLERËSIMI I LIGJSHMËRISË, KUSHTETUTSHMËRISË DHE HARMONIZIMI ME LEGJISLACIONIN NË FUQI VENDAS E NDËRKOMBËTAR

Projektligji i propozuar mbështetet në nenet 78 dhe 83 paragrafi 1 të Kushtetutës. Ai është në përputhje me parimin e shtetit të së drejtës.

V.
VLERËSIMI I SHKALLËS SË PËRAFRIMIT ME ACQUIS COMMUNAUTAIRE (PËR PROJEKTAKET NORMATIVE)

Projektligji nuk synon përafrimin me legjislacionin e Bashkimit Evropian.

VI.
PËRMBLEDHJE SHPJEGUESE E PËRMBAJTJES SË PROJEKTAKTIT

Projektligji përbëhet nga 3 nene.
Neni 1 i projektligjit, propozon ndryshimin e nenit 332 pika 1 gërma d), duke shtuar  pas togfjalëshit “dëshmia e penalitetit” togfjalëshin “raporti i vlerësimit të Shërbimit të Provës”. Nëpërmjet kësaj shtese realizohet përfshirja e vlerësimeve të punonjësve të Shërbimit të Provës në fillimet e procesit gjyqësor duke garantuar në këtë mënyrë ofrimin e eksperiencës së këtij institucioni për organin e akuzës dhe gjykatën. 

Konstatimet e ekspertëve vendas dhe të huaj përsa i përket mungesës së kritereve të qarta dhe objektive të cilat përcaktojnë nevojën e hartimit të një vlerësimi të kushteve apo faktorëve kriminogjenë gjatë procesit penal,  është lehtësisht e argumentuar se plotësohen nëpërmjet kësaj shtese. Punonjësit e Shërbimit të Provës do të jenë të pranishëm dhe vlerësojnë në kohë të gjithë personat e proceduar për të cilët mund të aplikohen masat alternative.
Neni 2 i projektligjit parashikon shtesën në nenin 471 pika 1 të togfjalëshit “dhe të shërbimit të provës për dënimet alternative” pas togfjalëshit “të interesuarit ose të mbrojtësit   të tij”. 

Referuar eksperiencës së akumuluar nga Shërbimi i Provës prej krijimit të tij dhe asaj të vendeve të zhvilluara konstatohet një ndryshim i rëndësishëm i cili përbën shkak për uljen e besueshmërisë në efikasitetin e alternativave të dënimit me burgim. Të dhënat e administruara nga Shërbimi i Provës vendosin në dukje mungesën e ndërhyrjes efektive për të gjitha rastet e konstatuara  të shkeljes së kushteve apo detyrimeve nga ana e të dënuarve. 

Shtesa e propozuar synon përmirësimin e kuadrit ligjor në fuqi për alternativat e dënimit me burgim pasi i lejon gjykatës të trajtojë kërkesat për rishikimin e vendimit që ka caktuar masën alternative duke garantuar në këtë mënyrë një proces ligjor më efikas dhe efiçent. 

Efikasiteti sigurohet për faktin se edhe në vendin tonë do të krijohen kushtet ligjore që për masat alternative institucioni i ngritur për zbatimin e tyre të ketë mundësinë për të referuar drejtpërdrejtë në gjykatë mbi respektimin e kushteve dhe detyrimeve të caktuara prej saj.

Efiçenca sigurohet për faktin se edhe në vendin tonë do të krijohet komunikim më i shpejtë  midis organit vendimmarrës dhe zbatues për masat alternative. 
Neni 3 i projektligjit parashikon hyrjen në fuqi të ligjit 15 ditë pas botimit në “Fletoren Zyrtare”.

VII.
INSTITUCIONET DHE ORGANET QË NGARKOHEN PËR ZBATIMIN E AKTIT

Rregullat e përcaktuara në këtë projektligj janë të detyrueshme për subjektet e procedimit penal, për organet shtetërore, personat juridik dhe shtetasit.

VIII.
MINISTRITË, INSTITUCIONET DHE SUBJEKTET E TJERA QË KANË KONTRIBUAR NË HARTIMIN E PROJEKTAKTIT

Projektligji është përgatitur nga Shërbimi i Provës si pjesë e paketës ligjore, e cila është përgatitur me qëllim plotësimin e mangësive të konstatuara dhe të cilësuara si të nevojshme për realizimin e një procesi të rregullt ligjor
IX.
RAPORTI I VLERËSIMIT TË TË ARDHURAVE DHE SHPENZIMEVE BUXHETORE

Miratimi i këtij projektligji nuk sjell efekte financiare për buxhetin e shtetit. 

